
Whakapiripiri mai
nā Lucy Te Amo

Whakapiripiri mai

Whakatatatata mai rā

Ngā pīpī a te manu nei

A Mātaatua whare e

Kia romiromi mirimiringia

E ngā tīpuna e

Kia kore ai tātou katoa aue

Mokemoke e mokemoke e
Mokemoke e

Kia kore ai tātou katoa aue
Mokemoke e



Purea Nei 
nā Hirini Melbourne

E rere wairua e rere

Ki ngā hau o te rangi

Whitiwhitia e te rā

Mahea ake ngā pōraruraru

Makere ana ngā here

Makere ana ngā here

Purea nei e te hau

Horoia e te ua

Whitiwhitia e te rā

Mahea ake ngā pōraruraru

Makere ana ngā here



Ko te Riu Roa e Ngūnguru Nei 

Ko Te Riu Roa e ngūnguru nei
E aku iti, e aku rahi

Ngā ringa rehe o te mātauranga
Huiaruatia, Te Riu Roa e

Whakapiri mai Te Waipounamu,
Whakatata mai Te Ngaio Tū
Ngā Tātaha e ngunguru nei

Hapaitia ngā mokopuna, ngā tamariki katoa,
Ngā rangatira o Te Ao kei tua e
Ngā rangatira o Te Ao kei tua e

Poipoia te kaupapa, Miro heretāngata, Kua tae te wā (a hi!) E hika mā

Whakapiri mai Te Waipounamu
Whakatata mai Te Ngaio Tū
Ngā Tātaha e ngunguru nei
Ngā Tātaha e ngunguru nei
(Puritia kia mau, hi aue hi)



Tōku Reo Tōku Ohooho 
Nā Tawhiro Maxwell and Te Okeroa Huriwaka

Nei rā te kaupapa

Ko te reo Māori e

He taonga tuku iho

Nō ngā tīpuna

He pare kawakawa

He mea hirahira e

Tōku reo, tōku ohooho

Māpihi maurea

Whakakai mārihi

Kōrerotia te reo

I ngā wā katoa

Kia kore e rite ki te moa

Mana tangata

Mana motuhake

Tōku reo tōku ohooho

Māpihi maurea

Whakakai mārihi



Tikina Rā Te Kākano 
Nā  Pita Morunga

Tikina rā te kākano
Nō Rangiātea anō
Poipoia rawatia
Kia kore e ngaro
Kia kore e memeha rā

*Kia mau ki to reo Māori e
Kia ū ai to mana
Mana motuhake
Mana tūturu e
Tino rangatiratanga

*Kia mau ki to … (ano)

Mana Māori (Nau mai haere mai)
Motuhake (Nau mai haere mai)
Rangatiratanga



Ko Te Mea 
nā Hirini Melbourne 

*Ko te mea nui e, ko te aroha
Hei pai herehere nei
I ngā tāngata o te ao huri nei

Pupuhi ngā hau marangai āwhio
E pātuki nei e ahau auē!
Kei whea rā taku ruruhau
Te manaaki te āwhi
I ahau e tū wiri nei?

*Ko te mea nui … (ano)

He waka tere i ngā wai āmio

Pōteretere noa nei au auē

Kei whea rā taku tauranga

Hei pouherehere e

Kia ū tonu ai ki uta ki uta

*Ko te mea nui … (ano)

Anei au tō whānau e tō hapū tō iwi e

Hei ārahi atu i ngā hau rā e

Ko mātou hei tauranga

Hei pouherehere e

Tātai hono i a tātou e

*Ko te mea nui … (ano)

Ko te ao huri nei, ko te ao huri nei



Tukua
nā Morvin Simon 

 

Tukua atu rā te reo pohirihiri atu

Ko te iwi Māori e tū nei

Kimi kau ana mātou

I te mea ngaro

I waihotia e ngā mātua

I waihotia e ngā mātua

I waihotia e ngā mātua

 



Te Aroha 

Te Whakapono

Me te Rangimārie

Tātou, Tātou ē

Te Aroha 

Te Whakapono

Me te Rangimārie

Tātou, Tātou ē  

  

Te Aroha
nā Morvin Simon 



He Karere Tenei 
Nā Tuini Ngawai 

He karere tēnei ki te motu​

Kia mahara, kia mahara e​

Ko te oranga pū mō te iwi Māori​

Ki te Matua i te rangi e

Kaua rawa rā te hinengaro

E apo i ngā taonga nei

Kei tīaho nei ki te whenua​

He memeha ki, he memeha ki,​

He memeha ki te Atua



Mihi Mai Rā Aku Rangatira E
nā Ngoi Pewhairangi

Mihi mai rā aku rangatira e​

Mihi mai ki runga rā

Kei te harikoa ki te kaupapa e​

He taonga nā tātou katoa

Meingia tēnei hei tūhonohono e​

Hei tikanga pai nā te aroha e auē

*Ka poua te manawa whiti rere tonu ake

  Nā te rangimarie e​

*Ka poua te manawa … (ano)



Tūtira Mai 
Nā Canon Wi Te Tau Huata

Tūtira mai ngā iwi

Tātou tātou e

Tūtira mai ngā iwi

Tātou tātou e

Whaia te māramatanga

Me te aroha e ngā iwi

Kia ko tapatahi

Kia kotahi rā

Tātou tātou e

Tātou tātou e



Whakarongo
nā Ngoi Pewhairangi

*Whakarongo ki te reo Māori​
E karanga nei
Whakarongo ki ngā akoranga rangatira
Nā te Atua i tuku iho ki a tātou e​
Pupuritia kōrerotia mō ake tonu
Tirohia ngā tikanga tapu a ngā tīpuna
Kapohia hei oranga ngākau auē

Whiua ki te ao, whiua ki te rangi
Whiua ki ngā iwi katoa
Kaua rawatia e tukua e​
Kia memeha e

*Whakarongo ki te reo Māori … (ano)​

Tēnā kia purea te hau ora e​
He kupu tuku iho mō tēnei reanga
He kupu tuku iho mō tēnei reanga
Whakarongo



Mā te Kahukura
Nā Hōhepa Tamehana 

Mā te kahukura ka rere te manu
Mā ngā huruhuru e

Ka rere koe
Rere runga rawa rā e

Kua tae atu koe ki te taumata
Whakatau mai rā e

Mau ana taku aroha
Whai ake i ngā whetū

Rere tōtika rere pai
Rere runga rawa rā 



Ko Te Waipounamu 

Ko Te Waipounamu 

Maranga mai ki runga 

E ngā iwi o te motu

E tau nei

Kaua e tukua

Kei ngaro te whenua 

E ngā iwi o te motu 

Haere mai

Maranga Te Waipounamu

(hi aue aue)

Pōwhiritia ngā iwi (A kume kumea) 

Te reo karanga

Te reo pōhiri

E ngā iwi o te motu haere mai 

Haere haere haere mai



He Pikinga Poupou
Nā Ruka Rangiahuta Herewini Broughton Snr 

He pikinga poupou e i roto o Taranaki

Ki reira au nei Mātakitaki iho

Tukutuku roimata e (x2)

Mahia atu e te iwi e, ngā rawe a tauiwi

Otirā me wehe kei ngaro ngā tikanga

Ā ngā tauheke e (x2)

Nō reira e te iwi e kia kaha kia mau tonu

Kei riro kei ngaro mō ake tonu atu

Aue taukiri e (x2)

Tū mai Taranaki e tiketike mai rā tātou

Roto i te kawa tapu hāpaia tō mana

Torotika ki a Rangi e (x2)



Ka Waiata Ki a Māria 
nā Rihari Puanaki

Ka waiata ki a Māria

Hine i whakaae

Whakameatia mai

He whare tangata

Hine Pūrotu Hine Ngākau

Hine Rangimarie

Ko te whāea, ko te whāea ō te ao

Ko te whāea, ko te whāea ō te ao



Rona 

Takoto ana au i to moenga hurihuri​

Tū ake au titiro ki te atarau​

Kei runga rā te marama e whiti ana​

Tērā Rona kei roto rā

Piri ki te taha​

Piri ki te ngaio​

Auē rā e Rona e​

Auē Rona e​



Taku Mokopuna 
nā Te Manawakore Leach 

Te taonga o tōku ngākau

Ko taku mokopuna e

He mokopuna korikori

Hei aha hei aha rā

Ko te mea nui ko te aroha

Kaua rā e patu taku mokopuna

Kia awhiawhi mai taku mokopuna

Korikori e

Kia awhiawhi mai taku mokopuna

Korikori e

